
Sumiginnaanerit annikillisarniarlugit, innuttaasut peqqissusiat qaffassarniarlugu 

innuttaasullu akiitsoqalertarnerat annikillisinniarlugu, pisortanit ikiorsiissutinik 

atugarissaarnissamullu pisortanit pisartakkanik allanik pisartagallit, pisartakkatik 

imigassanik, aanngajaarniutinik, pinnguaatinut atornerluinernullu allanut atornagit, 

annerusumik aningaasartuutinut ataavartunut, soorlu ineqarnermut, kiassarnermut 

imermullu, paaqqinnittarfinnut, meeqqanut akilersuutinut, akileraarutinut tapissanut 

nerisassanullu atuisalernissaannut sakkortusisamik qanoq suliniuteqarsinnaanersugut 

apeqquteqaat aallaavigalugu oqallinnissamik siunnersuut.  

(Inatsisartunut ilaasortaq Siverth K. Heilmann, Atassut) 

 

 

Akissuteqaat 

(Peqqissutsimut, Isumaginninnermut Inatsisinillu atuutsitsinermut Naalakkersuisoq) 

Siullermeerneqarnera 

 

  

Naalakkersuisut apeqquteqaat aallaavigalugu oqallinnissamik siunnersuummut 

soqutiginartumut qujapput.  

 

Inooqatigiinni ajornartorsiutit annertuut amerlasuut inuiaqatigiinni inuuffigisatsinni atuuttut 

siunnersuutitigut erseqqissarneqarput.  

 

Innuttaasut tamarmik aningaasaqarnerminnik isumannaatsumik aqutsinissamik aammalu 

aningaasanut atorsinnaasaminnut tunngatillugu aalajangiinissamik aallaaviatigut nammineq 

akisussaaffeqartut Naalakkersuisut isumaqarput.  

 

Isumaginninnikkut pisortaniillu ikiorsiissutit aningaasartuutinut pingaarnernut, soorlu 

ineqarnermut akiliutinut, nerisassanut il.il. atorneqarnissaat siunertaavoq. Innuttaasut meerallit 

meeqqat peroriartorluarnissaannik, isumassorneqarluarnissaannik, 

angerlarsimaffeqarnissaannik naammattunillu nerisassaqarnissaannik salliutitsinissamik 

pingaartumik akisussaaffeqarput.  

 

Pisortanit ikiorsiissutit pillugit Inatsisartut peqqussutaanni nr. 15, 20. november 2006-

imeersumi pisortanit ikiorsiissutit malittarisassaqartinneqarput. Kommunit taakkuupput 

pisortanit ikiorsiissutit pillugit sulianik suliarinnittartut.   

 

Innuttaasut pisortanit ikiorsiissutinik isumaginninnikkulluunniit allatigut pisartagaqartut 

tamarmik isumaginninnikkut ikiorsiissutinik imigassanut, hashimut il.il. 

atornerluisuunerminnut atuisartuunnginnerat eqqaamassallugu pingaaruteqarpoq.   

 

Innuttaasut pisortanit ikiorsiissutinik pisartagallit ataatsimik arlalinnilluunniit 

assigiinngitsutigut aaqqittarialinnik ajornartorsiuteqarsinnaapput. Innuttaasut pisortanit 

ikiorsiissutinik pisartagallit assersuutigalugu atornerluisuunerannik katsorsarnerisigut, 

sulilersinnerisigut il.il. siuariartornissaannik ikiornissaat siunertarineqarpoq.  

 

Isumaginninnikkut ikiorsiissutit annertuumik kinguneqartussamik innuttaasut 

atornerluinerannik aningaasalersuutaanissaat siunertarineqanngisaannarsimavoq. Pisortanit 

ikiorsiissutit toqqaannartumik innuttaasumut aallaavittut tunniunneqartarput.  

Ikiorsiissutit atornerlunneqarpata ikiorsiissutit aningaasanngornagit imaluunniit 

assersuutigalugu ineqarnermut akiligassamik akiliinermi akiligassiisumut toqqaannartumik 

tunniunneqarsinnaapput. Taamaakkaluartoq kommunit suleriaasaat assigiinngillat.    

 

Innuttaasup ajornartorsiutaanik aaqqiiniutitut innuttaasumut iliuusissatut 

pilersaarusiortoqartarnissaa piumasaqaataasariaqaraluarpoq. Inatsimmi maanna atuuttumi 

tamanna piumasaqaataanngilaq.  

 

Innuttaasut ilaatigut Allorfimmi atornerluisuunerminnik katsorsartinnissamik periarfissaqarput. 

Tamatuma saniatigut akiitsut pillugit siunnersuinermut suliniummut peqataasinnaapput, 

taannalu piareersaatitut suliniutigineqarnermini nersortariaqartumik angusaqareersimavoq, 

taannalu nuna tamakkerlugu periarfissatut siammarterneqaleruttorpoq.  Attartortut 

aningaasaqarnermikkut aqutsisarnissaat pingaarnersiuinermillu ilinniartinnissaat suliniummi 

siunertaavoq. Akiitsut pillugit siunnersuinermut suliniut, anisitsisarnerit amerlassusiisa 

apparnerannik taamaalillunilu anisitsinikkut inuuniarnikkut ajornartorsiutit 

annikinnerulernerannik naggataatigut kinguneqassaaq. 

 

Pisortanit ikiorsiissutit aaqqissuuteqqinneqarnerannik suliaq suliassaqarfiit akimorlugit 

Naalakkersuisunit aallartinneqareersoq oqaatigineqassaaq. Innuttaasup pisortanit 

ikiorsiissutinik pisartagallip sulinissamut ilinnialernissamulluunniit piareersimanissaa 

siunertaralugu pisortanit ikiorsiissutit siunissami neqerooruteqartarnikkut 

siunnerfeqarnerunissaat ilaatigut qulakkeerneqassaaq.  

 

Ajornartorsiutit aalajangersimaqqissaartut, soorlu imerajuttuunermut tamatumalu 

kingunerisaanik sumiginnaanernut tunngatillugu, meeqqanik inuusuttunillu sumiginnaasarneq 

akiorniarlugu maannakkorpiaq Naalakkersuisut nuna tamakkerlugu iliuusissanut 

pilersaarusiornermik sulissuteqartut oqaatigineqassaaq. Iliuusissanut pilersaarut 2019-imi 

ukiakkut saqqummiunneqarnissaa naatsorsuutaavoq. Angajoqqaajuneq tassungalu 

tunngatillugu akisussaaffiit iliuusissanut pilersaarummi pingaarnertut ilaatigut pineqassapput. 

Imigassamik, pinnguaatinik aanngajaarniutinillu atornerluisuunnginnissaq illuatungaatigullu 

meeqqat pisariaqartitaallu ilaqutariinni salliutinneqarnissaat akisussaaffimmut ilaatigut 

ilaapput.   

 

Naalakkersuisut sinnerlugit oqallittoqarluarnissaa kissaatigaara. 


